
No pidi Dios guia bo pasonan, si abo no ta dispuesto di move di kaminda 
bo ta...... 

Proverbionan pa famia  
 
Kòrda.... 
 
Es ku tin rèspèt di Señor por ta trankil, e 
sa ku su yunan ta seif. Rèspèt di Señor ta 
fuente di bida, e ta salba bo fo’i gara di 
morto. 

14:26-27 
 
Palabra kariñoso ta plakia rabia, palabra 
brutu ta lant’é 

15:1 
 
Hende kabes kayente ta lanta rabia, hende 
ku pasenshi ta kalma pleitu. 

15:18   
 
Kome pan duru i biba na pas ta bal mas ku 
fiesta hopi i pleita tur ora bai. 

17:1 
 
Pa medio di sabiduria hende por traha un 
kas i dor di komprenshon e ta keda 
konserva. Pa medio di konosementu e 
kambernan ta keda yena ku propiedat 
kostoso i propiedat ku ta agrad’é. 

24:3-4   
 
Pa yu.... 
 
Un yu hòmber sabi ta duna su tata legria, 
un yu hòmber bobo ta duna su mama 
ferdrit. 

10:1 
 
Un yu sabi ta aseptá korekshon di su tata, 
un chèrchèdó no ta hasi kaso ora hala su 
atenshon. 

13:1 
 
Tende di bo tata ku a engendrá bo; no 
despresiá bo mama dia e bira bieu. 

23:22 
 
Tata di un yu hustu i sabi, tin rason di 
sintié felis i orguyoso. Hasi pa bo mama i 
bo tata ta kontentu; hasi pa esun ku a 
karga den su seno sintié alegre. 

23:24-25 
 
Es ku atené na loke a siñ’é, ta un yu 
inteligente, es ku anda ku hende kabes 
habri, ta pone kara di su tata na 
bèrgwensa. 

28:7 
 
Pa esposo.... 
 
Es ku a haña un esposa, a kai den bon: el 
a risibí muestra di Dios su bondat 

18:22  

Hende por heredá kas i kapital di su 
mayornan, pero un esposa huisioso ta un 
regalo di Señor. 

19:14 
 

Preferibel un plato di berdura kaminda tin 
amor, ku un porko gòrda kaminda no tin  
stimashon. 

15:17 
 
Trasteria di e muhé di bida ta un pos 
hundu, esnan ku Señor maldishoná ta kai 
den dje. 

22:14  
 
 
Pa esposa.... 
 
Ku sabiduria hende muhé ta konstruí su 
kas, pero ku bobedat e ta bash’é abou. 

14:1 
 
Hende muhé ku grasia, ta risibí honor  

11:16a 
 
Un bon esposa no ta fásil pa haña. E ta bal 
mas ku piedra presioso. Su e esposo tin 
pleno konfiansa den dje, i lo pasa bon 
serka dje. Henter su bida e ta hasi loke ta 
kumbiní su esposo, no loke no ta kumbiní 
e. E ta bisti karu i elegante, e n’ ta 
preokupá pa dia di mañan. E ta papia ku 
sabiduria i duna su instrukshonnan na un 
manera amabel. E ta wak pa tur kos bai 
bon den su kas i nunka e n’ ta sinta 
pòrnada. Su yunan i su kasa ta gab’é. Nan 
ta bisa: ”Tin hopi mama bon, pero niun no 
por igualá bo.” 

31:10-12,25-29  
 
  
 
Pa mayornan.... 
 
Siña un mucha fo’i chikitu pa e sigui e bon 
kaminda, ya ora e bira mas grandi, e no ta 
kita fo’i dje 

22:6 
 
Halá ’i sota i korekshon ta hasi hende sabi; un 
mucha laga pa su kuenta, ta pone kara di su 
mama na bèrgwensa.  

29:15   

